“Танып -һыу” картиналар галереяһы” проекты
Ә миңә ҡалһа, районыбыҙҙың иң күренекле мөғжизәһе –ул “Танып -һыу” картиналар галереяһы. Мин бөгөн һеҙҙе районыбыҙҙың мәҙәни мөғжизәһе  менән таныштырып киткем килә. 

2015  йылды Республика көнө алдынан ғына беҙҙең Борай ауылында “Танып-һыу” арт-галереяһы асылыуы сикһеҙ шатлыҡ тойғолары уятты. 2014 йылды Борайҙа Беренсе Бөтә Рәсәй “Танып-һыу” этноарт-симпозиумы үткәрелгәйне. Был симпозиум Башҡортостан, Татарстан, Бурятия республикаларынан, Мәскәү, Санкт-Петербург ҡалаларынан, Томск өлкәһенән иң маһир 25 рәссамды үҙенә йыйҙы. Борайҙа ошондай симпозиум үтеүе лә, картиналар галереяһы асылыуы ла осраҡлы түгел. Борай ере таланттарға бай икәнлектең дәлиле был. Рәссамдарыбыҙҙың исемдәре беҙҙә генә түгел башҡа төбәктәрҙә, хатта сит илдәрҙә лә танылған. Улар: Рәсәйҙең атҡаҙанған рәссамы Эрнест Дүсмәтов (1949- 2009гг.), Башҡортостан Республикаһының һәм Рәсәйҙең атҡаҙанған рәссамы Ринат Харис,  Башҡортостан Республикаһының атҡаҙанған рәссамдары: Иҫкәндәр Сәйәпов (1934- 2008 гг.),  Муллайән Дәүләтйәров (1957- 2015гг.), Салауат Ғиләжетдинов (районыбыҙҙың герб авторы), Рәсәйҙең, Башҡортостан Республикаһының  рәссамдар берләшәмәләренең ағзалары Сулпан Билалова (Ш.Бабич премияһы лауреаты), Алина Мөслимова, Фәриҙә Камалова (1946-2004 гг.), Айрат Сөләймәнов (1963-2002 гг.), Гөлназ Гиләжетдинова һәм башҡалар. Оҫталарҙың һәр береһенең үҙенең ижад стиле, һүрәт төшөрөү  алымы булһа ла уларҙы тыуған ерҙәренә, үҙ халҡына  булған сикһеҙ һөйөү хисе берләштереп тора. Шуның өсөн дә 2015 йылдың 7 октябрендә асылған беренсе күргәҙмә “Ижатыбыҙ-тыуған яҡҡа” тип аталды. 
Күп рәссамдар инде арабыҙҙа юҡ, шулай булыуға ҡарамаҫтан, уларҙың эштәре галереяла күрһәтеүгә ҡуйыласаҡ, бында һаҡланасаҡ.  Был уларҙың ижадына, үҙҙәренә оло ихтирам билгеһе. Ошо картиналар аша галереяға килеүселәр тыуған яҡ тәбиғәте менән һоҡлана алды, тыуған яҡтың төрлөсә сағылышын күрергә, аңларға өйрәнде. Галерея йөрәктәрҙә, күңелдәрҙә тыуған яҡты таныуҙан яҡты хистәр уятты. 
Картиналар галереяһын асыуҙа Башҡортостандың йәштәр сәйәсәте һәм спорт министры Александр Иванюта, Борай районы хакимәте башлығы Борис Нурисламов, Башҡортостан Республикаһының һәм Рәсәйҙең атҡаҙанған рәссамы Ринат Харис, рәссамдар: Алина Мөслимова, Азат Дәүләтгәрәев һәм башҡалар ҡатнашты. 

Мәҙәниәтте яратыусылар өсөн галереяла өс зал асылған. Уларҙың һәр береһендә төрлө темаға төрлө стилдәге эштәр ҡуйылған. 

Картиналарҙың авторҙары был галереяның асылыуын үҙҙәренең оҙаҡ йылдар буйына һалынған хеҙмәте өсөн ҙур баһа, тип танынылар. 

2016 йылдың май айында  бында “Сикһеҙ ижад киңлектәре” күргәҙмәһе асылды. Унда сығышы менән Борайҙан булған студенттар, уҡытыусылар, М.Аҡмулла исемендәге Башҡорт дәүләт университеты студенттарының эштәре күрһәтелде. Ҡунаҡҡа факультеттың деканы Тәлғәт Мәсәлимов та килгәйне. Ошо галерея менән сикһеҙ һоҡланыуын, Борай студенттарының талантлы булыуын әйтеп үтте ул.
Быйылғы йылдың 7 октябрендә лә арт-галереяла “Борай районы балалар күҙаллауы менән”, “СССР-ҙа тыуыусылар” исемле фотоһүрәттәр күргәҙмәһе асылды. Бындағы һүрәттәрҙең авторҙары - Башҡортостанда үткән “Башҡортостан. Тәбиғәт. Кеше. Мәҙәниәт - 2016” акцияһының ҡатнашыусылары. Районыбыҙ буйлап гиҙгәндән һуң ҡалған тәэҫораттары тупланған унда. Галереяға барыусылар Һабан туйы, “Танып” лагерындағы йәйге ял күренештәре менән һоҡландылар.
“СССР-ҙа тыуыусылар” күргәҙмәһе – Башҡортостан Республикаһының атҡаҙанған рәссамы Рәмил Килмәмәтовтыҡы. Был күргәҙмә илебеҙҙең СССР дәүерендәге тарихын мәңгеләштергән.
Юғары дәрәжәләге ошо мәҙәни ҡомартҡылар районыбыҙҙың кешеләрен, йәштәрен  матурлыҡты күрә, тоя белергә өйрәтер, тип ышанам. “Танып-һыу” галереяһы ошо авторҙарҙың яңы ижад емештәре, йәш авторҙарҙың ижад үрнәктәре менән таныша барыу мөмкинселеген асты.  

Беҙҙең гимназия уҡыусылары “Танып-һыу” галереяһында  йыш ҡына ҡунаҡта булалар. Киләсәктә галерея - уҡыусыларҙың, йәштәрҙең иң яратҡан урынына әүерелер, тип уйлайым. 

Ошо юғары дәрәжәләге ижад үрнәктәре киләсәктә районыбыҙҙа ғына түгел, республикала киң танылыу алыр. Һеҙҙе “Танып-һыу”  арт- галереяһына экскурсияға көтөп ҡалабыҙ. Рәхим итегеҙ!  
8 класс уҡыусыһы Ләйлә Муллағәлиева

